
სახელმწიფო სარეგისტრაციო კოდი 040.030.000.22.035.009.751

საქართველოს შრომის, ჯანმრთელობისა და სოციალური დაცვის მინისტრის
ბრძანება №330/ნ

2006 წლის 29 დეკემბერი 

ქ. თბილისი

საჯარო სამართლის იურიდიული პირის – საქართველოს ჯანმრთელობისა და სოციალური დაცვის პროექტების განმახორციელებელი ცენტრის დებულების დამტკიცების შესახებ

,,საჯარო სამართლის იურიდიული პირის შესახებ“ საქართველოს კანონის მე-5 მუხლისა და ,,საჯარო სამართლის იურიდიული პირის – საქართველოს ჯანმრთელობისა და სოციალური დაცვის პროექტების განმახორციელებელი ცენტრის, საჯარო სამართლის იურიდიული პირის – საქართველოს საავადმყოფოთა რესტრუქტურიზაციის ფონდისა და საჯარო სამართლის იურიდიული პირის – სოციალური და ჯანმრთელობის ეროვნული ინსტიტუტის რეორგანიზაციის შესახებ“ საქართველოს პრეზიდენტის 2006 წლის 17 ნოემბრის №696 ბრძანებულების საფუძველზე, ვბრძანებ:
1. დამტკიცდეს საჯარო სამართლის იურიდიული პირის – ,საქართველოს ჯანმრთელობისა და სოციალური დაცვის პროექტების განმახორციელებელი ცენტრის თანდართული დებულება.

2. სსიპ ,,საქართველოს ჯანმრთელობისა და სოციალური დაცვის პროექტების განმახორციელებელი ცენტრი“ წარმოადგენს სსიპ ,,საქართველოს საავადმყოფოთა რესტრუქტურიზაციის ფონდისა“ და სსიპ ,,სოციალური და ჯანმრთელობის ეროვნული ინსტიტუტის“ უფლებამონაცვლეს. შესაბამისად, სსიპ ,,საქართველოს ჯანმრთელობისა და სოციალური დაცვის პროექტების განმახორციელებელი ცენტრი“ უზრუნველყოფს სოციალურ და ჯანმრთელობის დაცვის სფეროში რეალიზებად სახელმწიფო და საერთაშორისო პროგრამებში სსიპ ,,საქართველოს საავადმყოფოთა რესტრუქტურიზაციის ფონდისა“ და სსიპ ,,სოციალური და ჯანმრთელობის ეროვნული ინსტიტუტის“ უფლება-მოვალეობათა განხორციელებას.

3. ბრძანება ამოქმედდეს 2007 წლის 1 იანვრიდან.

ლ. ჭიპაშვილი
საჯარო სამართლის იურიდიული პირის – საქართველოს ჯანმრთელობისა და სოციალური დაცვის პროექტების განმახორციელებელი ცენტრის დებულება


მუხლი 1. ზოგადი დებულებები 

1. საჯარო სამართლის იურიდიული პირი – საქართველოს ჯანმრთელობისა და სოციალური დაცვის პროექტების განმახორციელებელი ცენტრი (შემდგომში – ცენტრი) არის საქართველოს შრომის, ჯანმრთელობისა და სოციალური დაცვის სამინისტროს (შემდგომში – სამინისტრო) მმართველობის სფეროში შემავალი იურიდიული პირი, რომელიც შექმნილია ,,საჯარო სამართლის იურიდიული პირის – საქართველოს ჯანმრთელობისა და სოციალური დაცვის პროექტების განმახორციელებელი ცენტრის, საჯარო სამართლის იურიდიული პირის – საქართველოს საავადმყოფოთა რესტრუქტურიზაციის ფონდისა და საჯარო სამართლის იურიდიული პირის – სოციალური და ჯანმრთელობის ეროვნული ინსტიტუტის რეორგანიზაციის შესახებ“ საქართველოს პრეზიდენტის 2006 წლის 17 ნოემბრის №696 ბრძანებულების საფუძველზე. 

2. ცენტრი თავის საქმიანობისას ხელმძღვანელობს საქართველოს კონსტიტუციით, საერთაშორისო ხელშეკრულებებითა და შეთანხმებებით, საქართველოს სხვა სამართლებრივი აქტებით, ამ დებულებისა და ცენტრის სამოქმედო გეგმის შესაბამისად. 

3. ცენტრი ანგარიშვალდებულია სამინისტროს წინაშე საქართველოს კანონმდებლობითა და ამ დებულებით დადგენილ ფარგლებში და წესით. 

4. დასახული მიზნებისა და დაკისრებული ფუნქციების განსახორციელებლად ცენტრს გააჩნია სპეციალური უფლებაუნარიანობა. იგი საკუთარი სახელით იძენს უფლებებსა და მოვალეობებს, დებს გარიგებებს. საკუთარი სახელით გამოდის მხარედ სასამართლოში და მესამე პირებთან ურთიერთობებში. 

5. ცენტს აქვს დამოუკიდებელი საბუღალტრო ბალანსი, ანგარიში ხაზინასა და ბანკში, ემბლემა და ბეჭედი, იურიდიული პირის სხვა რეკვიზიტები. 

6. ცენტრის იურიდიული მისამართია: ქ. თბილისი, ყაზბეგის ქ. №23.


მუხლი 2. ცენტრის მიზნები, ფუნქციები და უფლებამოსილებები 

1. ცენტრის მიზნებია: 

ა) ჯანმრთელობისა და სოციალური დაცვის სფეროში საერთაშორისო და სახელმწიფო პროექტებისა და პროგრამების განხორციელება;

ბ) სამინისტროსათვის დახმარების გაწევა სისტემის განვითარებასა და რეფორმირებაში, ადამიანური და ტექნიკური რესურსების განვითარებაში, პოლიტიკისა და სტრატეგიის შემუშავებასა და განხორციელებაში, ჯანმრთელობისა და სოციალური დაცვის სფეროსა და სამინისტროს სისტემაში ინფრასტრუქტურის რეაბილიტაციაში, აღჭურვაში და კადრების გადამზადებაში, ჯანდაცვის საინფორმაციო სისიტემის განვითარებაში, შესაბამისი მარეგულირებელი და საკანონმდებლო ბაზის შემუშავებაში, საზოგადოებასთან ურთიერთობისა და ჯანმრთელობის ხელშეწყობის ღონისძიებების განხორციელებაში, მოსახლეობის ჯანმრთელობის გაუმჯობესების მიზნით შესაბამის ღონისძიებათა განხორციელებაში.

2. ცენტრის ფუნქციებია:

ა) ჯანმრთელობისა და სოციალური დაცვის სფეროში სახელმწიფო ორგანოებთან და საერთაშორისო ორგანიზაციებთან თანამშრომლობა, პროგრამებისა და პროექტების მომზადებაში მონაწილეობის მიღება;

ბ) პროექტებითა და პროგრამებით გათვალისწინებული ღონისძიებების დაგეგმვა, განხორციელება, მონიტორინგი, განახლება, შეფასება და კოორდინაცია;

გ) მიღებული ფინანსური სახსრების განკარგვა პროექტებისა და პროგრამების ამოცანების, პროცედურებისა და მოთხოვნების შესაბამისად; 

დ) პროექტებისა და პროგრამების მართვის, სამუშაოების, საქონლისა და მომსახურების შესყიდვის, მიღებული თანხების ფინანსური და საბუღალტრო მართვის, შეფასებისა და საქმისწარმოების უზრუნველყოფა საქართველოს კანონმდებლობისა და შესაბამისი საერთაშორისო ხელშეკრულებებით გათვალისწინებული მოთხოვნების შესაბამისად.
 3. ცენტრის უფლებამოსილებებია:

ა) ხელშეკრულებების დადება საქართველოსა და უცხოეთის ფიზიკურ და/ან იურიდიულ პირებთან ამ დებულებით დადგენილი მიზნების მისაღწევად;

ბ) მიღებული ფინანსური სახსრების განკარგვა ცენტრის საქმიანობის, ცენტრის მიერ დადებული ხელშეკრულებების დაფინანსებისათვის პროექტებისა და პროგრამების ფარგლებში საქონლის, სამუშაოებისა და მომსახურების მიწოდებისათვის; 

გ) თანადაფინანსებით მიღებული თანხის ადმინისტრირება, ანგარიშების წარდგენა-გამოყენების შესახებ საერთაშორისო ხელშეკრულებებისა და საქართველოს მოქმედი კანონმდებლობის შესაბამისად; 

დ) შესაბამისი კვალიფიკაციის პერსონალის დაქირავების უზრუნველყოფა;

ე) პროექტებისა და პროგრამების წარდგენა სახელმწიფო და საერთაშორისო ორგანიზაციებისა და სხვა დაინტერესებული მხარეების წინაშე;

ვ) სემინარების, კონფერენციების, სამუშაო შეხვედრების, ტრენინგების უზრუნველყოფა როგორც ქვეყნის შიგნით, ისე საზღვარგარეთ;

ზ) ცენტრის მიზნების მისაღწევად კანონმდებლობით გათვალისწინებული სხვა უფლებამოსილებების განხორციელება.


მუხლი 3. ცენტრის სტრუქტურა და მართვა

1. ცენტრს ხელმძღვანელობს აღმასრულებელი დირექტორი (შემდგომში – დირექტორი), რომელსაც თანამდებობაზე ნიშნავს და თანამდებობიდან ათავისუფლებს საქართველოს შრომის, ჯანმრთელობისა და სოციალური დაცვის მინისტრი (შემდგომში – მინისტრი).

2. ცენტრის დირექტორი მინიჭებულ უფლებამოსილებათა ფარგლებში წარმართავს ცენტრის ყოველდღიურ საქმიანობას, მოქმედებს დამოუკიდებლად და პერსონალურად აგებს პასუხს ცენტრის საქმიანობის სწორად წარმართვაზე, ცენტრის მფლობელობაში არსებული ქონების დაცვაზე, ფულადი სახსრების მიზნობრივ ხარვაზე. 

3. ცენტრის დირექტორს ჰყავს ორი მოადგილე, რომელსაც თანამდებობაზე ნიშნავს და თანამდებობიდან ათავისუფლებს დირექტორი მინისტრთან შეთანხმებით. 

4. დირექტორის არყოფნის შემთხვევაში მის მოვალეობას დირექტორის ბრძანებით ასრულებს დირექტორის ერთ-ერთი მოადგილე.

5. ცენტრის დირექტორი: 

ა) წარმოადგენს ცენტრს და ანიჭებს წარმომადგენლობით უფლებამოსილებას;

ბ) პასუხისმგებელია საქართველოს კონსტიტუციის, სხვა საკანონმდებლო აქტების, მინისტრის ბრძანებებისა და სხვა სამართლებრივი აქტების შესრულებაზე; 

გ) ახორციელებს ცენტრის საერთო ხელმძღვანელობას, სამართლებრივ, მეთოდურ-საინფორმაციო და მატერიალურ-ტექნიკურ უზრუნველყოფას; 

დ) ცენტრის სახელით ხელს აწერს საერთაშორისო ორგანიზაციებთან და დონორებთან დადგენილი წესით დადებულ ხელშეკრულებებს, სახელმწიფო ვალდებულებების შესრულებასთან დაკავშირებულ ხელშეკრულებებს, ცენტრის მიერ დაფინანსებული პროექტების და პროგრამების განხორციელებასთან დაკავშირებულ საგრანტო ხელშეკრულებებსა და სხვა ოფიციალურ დოკუმენტებს;

ე) ხსნის საბანკო ანგარიშებს; 

ვ) ამტკიცებს ცენტრის საქმიანობის ყოველწლიურ გეგმას და წარუდგენს სამინისტროს;

ზ) უზრუნველყოფს ანგარიშების მომზადებას და წარდგენას როგორც სამინისტროს, ასევე სხვა დაინტერესებული მხარეებისათვის; 

თ) ხელს აწერს ცენტრის ფინანსურ ოპერაციებთან დაკავშირებულ დოკუმენტებს ან ახდენს ამ ფუნქციის დელეგირებას შესაბამის კომპეტენტურ პირებზე ბრძანების საფუძველზე; 

ი) უფლებამოსილია სხვადასხვა უწყებებიდან მოიწვიოს შესაბამისი სპეციალისტები, აგრეთვე დამოუკიდებელი ექსპერტები;
კ) თანამდებობაზე ნიშნავს და თანამდებობიდან ათავისუფლებს ცენტრის თანამშრომლებს, აფორმებს შრომით ხელშეკრულებებს; საქართველოს მოქმედი კანონმდებლობის შესაბამისად, მათ მიმართ იყენებს წახალისებისა და დისციპლინური პასუხისმგებლობის ზომებს; 

ლ) მინისტრს შესათანხმებლად წარუდგენს დირექტორის მოადგილეების კანდიდატურებს; განსაზღვრავს მათ უფლებამოსილებებს;

მ) ზრუნავს ცენტრის თანამშრომელთა პროფესიული უნარ-ჩვევების განვითარებასა და კვალიფიკაციის ამაღლებაზე; 

ნ) გამოსცემს ინდივიდუალურ ადმინისტრაციულ-სამართლებრივ აქტებს;

ო) ანაწილებს მოვალეობებს ცენტრის თანამშრომლებს შორის, აძლევს მათ მითითებებსა და დავალებებს, აკონტროლებს ცენტრის თანამშრომელთა მიერ სამსახურებრივი მოვალეობების შესრულებას; 

პ) განსაზღვრავს ცენტრის სტრუქტურას; სამინისტროსთან შეთანხმებით ამტკიცებს ცენტრის საშტატო ნუსხას და სახელფასო ფონდს; 

ჟ) სამინისტროში წარადგენს ცენტრის ბიუჯეტის პროექტს; 

რ) ამტკიცებს ცენტრის შინაგანაწესს, ცენტრის სტრუქტურული ერთეულების დებულებებს, საორგანიზაციო და ადმინისტრაციულ ხარჯებს; 

ს) ქმნის სათათბირო ორგანოებს (კომისიები, საბჭოები) და განსაზღვრავს მათ უფლებამოსილებებს; 

ტ) სამინისტროს წარუდგენს წინადადებებს ცენტრის დებულებაში ცვლილებებისა და დამატებების შეტანის თაობაზე;

უ) ახორციელებს კანონმდებლობით მინიჭებულ სხვა უფლებამოსილებებს. 


მუხლი 4. სახელმწიფო კონტროლი

1. ცენტრის სახელმწიფო მაკონტროლებელი ორგანოა სამინისტრო, რომელიც ზედამხედველობას უწევს ცენტრის მიერ განხორციელებული საქმიანობის კანონიერებას, მიზანშეწონილობას, ეფექტიანობასა და საფინანსო-ეკონომიკურ საქმიანობას. 

2. სამინისტრო აჩერებს ან აუქმებს ცენტრის არამართლზომიერ გადაწყვეტილებას, უკანონო აქტის ან მოქმედების შესრულებას. 

3. სამინისტრო უფლებამოსილია მოითხოვოს კონტროლის განსახორციელებლად საჭირო მასალები და ინფორმაცია. 

4. ცენტრმა სამინისტროს თანხმობითა და კანონმდებლობით დადგენილი წესით შეიძლება განახორციელოს შემდეგი ქმედებები:

ა) უძრავი ქონების შეძენა, გასხვისება და დატვირთვა;

ბ) სესხის აღება;

გ) თავდებობა;

დ) სხვა გადაწყვეტილებები, რომლებიც დაკავშირებულია ცენტრის ქონებასთან და სცილდება ჩვეულებრივი საქმიანობის ფარგლებს. 

5. ცენტრი ამ მუხლის მე-4 პუნქტის „ბ“ და „გ“ ქვეპუნქტებით გათვალისწინებულ ქმედებებს განახორციელებს საქართველოს ფინანსთა სამინისტროს თანხმობით, ხოლო ,,ა“ და ,,დ“ ქვეპუნქტებით გათვალისწინებულ ქმედებებს – საქართველოს ეკონომიკური განვითარების სამინისტროს თანხმობით.


მუხლი 5. ცენტრის ქონება და დაფინანსების წყარო

1. ცენტრის დაფინანსების წყარო შეიძლება იყოს:

ა) სახელმწიფო ბიუჯეტიდან გამოყოფილი მიზნობრივი სახსრები;

ბ) სახელმწიფო შეკვეთის შესრულებიდან მიღებული შემოსავალი;

გ) ხელშეკრულების საფუძველზე შესრულებული სამუშაოდან მიღებული შემოსავალი;

დ) საქართველოს კანონმდებლობით ნებადართული სხვა შემოსავლები.

2. ამ მუხლით განსაზღვრული სახსრები და შემოსავლები მთლიანად ხმარდება ცენტრის მიზნებისა და ფუნქციების განხორციელებას.

3. ცენტრს გააჩნია ქონება, რომელიც მას გადაეცემა კანონმდებლობით დადგენილი წესით. 

4. ცენტრის ქონებას შეადგენს ძირითადი საბრუნავი საშუალებები, აგრეთვე სხვა მატერიალური ფასეულობები და ფინანსური რესურსები.

5. ცენტრი კანონმდებლობით დადგენილი წესით აწარმოებს საფინანსო-ეკონომიკური საქმიანობის აღრიცხვა-ანგარიშგებას, ადგენს ბალანსს და დასამტკიცებლად წარუდგენს სამინისტროს.

6. ცენტრის წლიურ ბალანსს ამოწმებს სამინისტროს მიერ დანიშნული დამოუკიდებელი აუდიტორი.


მუხლი 6. ცენტრის ლიკვიდაცია და რეორგანიზაცია

1. ცენტრის ლიკვიდაცია და რეორგანიზაცია ხორციელდება მოქმედი კანონმდებლობით დადგენილი წესით. 

2. ლიკვიდაციის შედეგად დარჩენილი ქონება გადადის სახელმწიფო საკუთრებაში.


მუხლი 7. დასკვნითი დებულებები

ამ დებულების გაუქმება, მასში ცვლილებებისა და დამატებების შეტანა ხდება მოქმედი კანონმდებლობით დადგენილი წესით. 

PAGE  
1

